
న్గలహక్షోణియు నాకసంబు దిశలుం గాండప్రకాండంబులం

గలయం గప్పి యదల్చి యార్చిరి సమాకంపింప భూతావళుల్. 161



తే. భయభరంబున వెలవెలఁ బాఱి రపుడు

త్రిదశసారథి ధృతి దప్పె తేరు గడుప

బ్రమసియుండినఁ దాన సారథియు రథియు

నగుచుఁ బరిమార్చె నరికోటి నర్జునుండు. 162



క. నిర్జరసారథి యర్జును, దుర్జయవిక్రమము సమదదోహలతయు దోః

ఖర్జాభరంబు సారథి, యార్జిత్యముఁ జూచి మిగుల హర్షముఁ బొందెన్. 163



సీ. అసురు లుద్దఃతిశూలహలభిందివాలంబు లడరించి రడఁగించె నర్జునుండు

దైత్యులు దండించి దండశంకులశక్తు లిగిడించి రుడిగించె నింద్రసుతుఁడు

దైతేయు లేచి ముద్గరగదాంకుశములు పఱపించి రదలించె ఫల్గునుండు

సురవైరు లల్కఁ దోమరకుంతగుణములు సారించి రెడలించె సవ్యసాచి

తే. కణయకంపరఖేటకక్రకచకులిశ

చక్రఖట్వాంగకుద్దాలచంద్రహాస

వివిధశస్త్రాస్త్రములు వైచి రవఘళించె

శుక్రశిష్యుల ద్రోణశిష్యుండు గెలిచె. 164



వ. అయ్యవసరంబున. 165



శా. జంభారిప్రభవప్రయుక్తనిబిడజ్యారావగంభీరసం

రంభమితగాండివప్రసరదస్త్రవ్రాతదీవ్యత్పరా

సంభిన్నాంగములై సురారితనువు ల్సంగ్రామరంగంబునం

గుంభద్రోణము లట్ల బిట్టు గురిసెం ఘోరంబుగా రక్తముల్. 166



క. చేయునది లేక దనుజులు, మాయాయుద్ధంబు సేయ మదిఁ దలఁచి ధృతం

బాయక వైచిరి విద్యా, వైయాత్యము మించఁ బరుషవర్షాస్త్రంబుల్. 167



క. వడిఁ బాము వ్రేలఁగట్టిన, వడువున నలుగడల ముసరి వార్వాహంబు

ల్జడివడి కురియఁదొడంగెను, వెడవెలుపును లేక పాండవేయునిమీఁదన్. 168



మ. బలభద్ధ్వంసివరంబునం గొనినదీవ్యన్మారుతాస్త్రంబుచే

జలవాహంబులు వట్టఁజేసె నరుఁ డక్షయ్యప్రతాపంబున

న్గలయం గప్పిరి దారుణాశ్మముల నుగ్రస్వాంతులై యేచి దై

త్యులు పార్థుం గులిశాస్త్ర మేసి యవి తోడ్తోఁ ద్రుంచె నాతం డొగిన్. 169



చ. అనలసమీరణాత్మకము లైనమహాస్త్రము లేసి రుద్ధతిం

దనుజులు గాడ్పుతోఁ బెరసి నల్గడ లొక్కట విస్ఫులింగము

ల్గనకనఁ గ్రాలఁ బావకశాఖ ల్వెస ముంచె సురేంద్రనందను

న్గనలి యతం డణంచె నవి గ్రక్కున వారిమహాశుగంబులన్. 170

		 ఈ పేజీలో చివరి మార్పు 7 జూన్ 2020న 15:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

